
«Ina fin da plascher e success»
Oz, ils 3 da november 2025, envida «Da cuminonza a Ruschein» alla 50avla e davosa occurrenza en casa da scola a Ruschein. Da-
pi igl onn 2016 organiseschanMaria Cadruvi ed Andreas Joos cun sustegn da treis ulteriuras persunas scuntradas publicas che han
in connex cun la populaziun ed il vitg da Ruschein.

ANDREAS CADONAU/FMR

All’entschatta dalla sentupada che senumna
«Da cuminonza a Ruschein – la sera dils treis»
ei stada ina retscherca digl onn 2016. «Nus
havein vuliu sentir dalla populaziun, sch’il ba-
segns per ina tala occurrenza ei avon maun»,
gin Maria Cadruvi ed Andreas Joos. Els han
giu l’idea d’organisar a Ruschein regularmein
«sentupadas che portan informaziun, diverti-
ment, reflexiun e cumpignia en in spért ami-
cabel». Aschia circumscrivan els sezs silla pa-
gina «da cuminonza» igl intent dallas sentu-
padas organisadas en media entochen sis ga-
das per onn mintgamai il tierz gi dil meins.
«Nus havein mess ina limita da 20 rispostas
positivas sin nossa retscherca per metter en
pei las sentupadas.» Andreas Joos conceda
denton ch’els hagien retschiert sulet 18 rispo-
stas positivas. «Aschia che nus essan sedecidi
da schar ruassar la caussa», sco quei cheMaria
Cadruvi declara.

Reponderau la decisiun
Ina decisiun ch’ils conjugals Maria Cadruvi
ed Andreas Joos che vivan dapi igl onn 2009
a Ruschein han denton reponderau. Alla em-
prema sentupada han els envidau ils 3 d’avrel
2016 en casa da scola a Ruschein. «Nus ha-
vein tematisau l’aura, enzatgei che fatschenta
in e scadin», tradescha Maria Cadruvi. In pur
pli vegl ed in specialist da lavinas pli giuven,
omisdus oriunds da Ruschein, han discurriu
dallas prognosas modernas e dallas reglas ed
ils inschigns da pli baul da capir las lunas
dall’aura. A quella emprema occurrenza ein
40 persunas separticipadas.

Per la sentupada dils 3 da november 2025
ein Andreas Joos eMaria Cadruvi sesurviu digl
archiv da RTR. Empermessa ei in collascha da
temps vargai en tun e maletg che pertuccan
persunas e fatgs da Ruschein. Igl ei exact la
50avla ediziun da cuminonza da Ruschein e la
davosa. «Ina fin da plascher e success», sco quei
cheMaria Cadruvi ha sezza scret ella annunzia
per la davosa occurrenza.

Daco calar cun enzatgei che fa plascher e
che ha success? «Empau ha ei segir era da far
cun la vegliadetgna», manegia Andreas Joos
che cumplenescha proximamein siu 80avel
onn da naschientscha. Mintgamai ina jamna
stomintgin dad els impunder per la sera da cu-
minonza. Ed els vegnan susteni da Carin
Blumenthal,Mengia Menzli e Norbert Coray.

Sentupadas
beindocumentadas
Las 50 scuntradas da cuminonza a Ruschein
ein beindocumentadas sin l’atgna pagina dad
internet. «Per regla havein nus discurriu
romontsch, quei che sauda era en in vitg
romontsch», gi Andreas Joos ch’ei carschius
si a Cuera en in ambient tudestg. «Nus ha-
vein denton tschintschau tudestg, sche nos
hosps han buca capiu romontsch.»Maria Ca-
druvi vesa las sentupadas era empau sco in
liug nua che persunas d’ordvart che han em-
priu romontsch ni ch’ein vidlunder d’em-
prender romontsch, han giu la pusseivladad
da scolar l’ureglia.

«Da cuminonza a Ruschein» ha era dau la
vusch a persunas che han priu da niev dimo-

ra a Ruschein ni a hosps da vacanzas. A plaid
ein era quater giuvenils da Ruschein vegni
che han palesau ils 3 da november 2023 da
lur experienzas ch’els han fatg sis onns suen-
ter ch’els han bandunau la scola. «Nus havein
denton er organisau aschinumnadas scuntra-
das mi-sa-pa che stat per ‹mintgin sa separti-
cipar›. Quellas ein forsa buca stadas talmein
visitadas sco per exempel occurrenzas cun in
ni plirs hosps.» Per Maria Cadruvi ed An-
dreas Joos ein quellas sentupadas denton bu-
ca stadas meins impressiunontas, intimas e
per part era fetg divertentas. Per exempel
quella dils 3 da matg 2024 nua che las expe-
rienzas persunalas cun igl emprem auto ein
vegnidas sin meisa.

Sulet in hosp ei staus envidaus duas gadas.
Duri Coray che ha risdau ils 3 d’october 2019
davart sias experienzas sco gardist a Roma e la
secunda ga ils 3 d’avrel 2022 cu il pumpiers
ein vegni a plaid. En tut han Andreas Joos e
Maria Cadruvi envidau 90 hosps, 52 umens
e 38 dunnas. Encuriu successuras ni succes-
surs che fussen promts da cuntinuar han els
buc. Forsa dat ei enzatgi auter che vul vina-
von s’engaschar en ina fuorma ni l’autra per
la cuminonza da Ruschein.

Informaziun, divertiment, reflexiun e cumpignia en in spért amicabel. Quei han las 50 ediziuns «da cuminonza» purschiu a Ruschein. FOTOS MAD

Maria Cadruvi ed Andreas Joos han lantschau avon nov onns «Da cuminonza a Ruschein». Suenter
la 50avla ediziun ein els sedecidi da calar, denton buca per munconza d’interess. FOTO ANDREAS CADONAU

«Per regla havein nus
discurriu romontsch.»
Andreas Joos,
cuniniziant «da cumpignia»

MUSTÉR

Migliurar la purschida
romontscha
Dils 19 entochen ils 22 da fevrer 2026 ha liug en claustra
a Mustér in workshop public da Wikipedia. La purschi-
da sedrezza ad ina e scadin, en special denton ad auturas
ed auturs da lungatg romontsch.

Il luvratori da Wikipedia il fevrer vegnent vegn organisaus
dall’Uniun Wikimedia CH en collaboraziun culla claustra da
Mustér e la Lia Rumantscha. La finamira da quei arranschament
public eis ei da migliurar la purschida existenta d’artechels dalla
Surselva sin Wikipedia. Sco quei che Wikimedia CH scriva en
ina communicaziun als mieds da massa, ei il workshop publics.
El sedrezza en special ad auturas ed auturs da lungatg mumma
romontsch.

Liug da historia
Ch’il workshop vegn arranschaus ella claustra a Mustér ei negi-
na casualitad. «La claustra cun sia historia da pli che 1400 onns
gioga ina rolla centrala ella regiun dalla Surselva», di il represen-
tant daWikimedia,Ulrich Lantermann, en ina communicaziun
als mieds da massa. La claustra da Mustér duei lu er esser in dils
puncts centrals da quei workshop dil fevrer. «Sin Wikipedia
mauncan impurtonts temas davart la historia e davart il temps
present dalla claustra», constatescha Ulrich Lantermann. Per
quei motiv ei la claustra daMustér buca mo liug d’organisaziun,
mobein era partenari digl arranschament. «Nus essan bugen par-
tenari dil workshop e spitgein da quel in effect a liunga vesta»,
puntuescha Stefan Schwenke ch’ei responsabels per la lavur pu-
blica dalla claustra da Mustér.

Per quei motiv vegn er il gimnasi involvius. Tenor il rectur
Tom Etter eis ei previu d’organisar arranschaments per scola-
ras e scolars mo era per forzas d’instrucziun. En discussiun ve-
gnan temas generals dalla Surselva sco era damondas davart la
historia e cultura.

Ina e scadin ei beinvegnius
Il workshop ha liug da gievgia suentermiezdi, ils 19 da fevrer
entochen dumengia avonmiezdi, ils 22 da fevrer 2026. Pliden-
tai vegnan auturas ed auturs da Wikipedia dall’entira Svizra,
mo era digl exteriur. Entschevidras ed entscheviders ein mede-
mamein beinvegni e vegnan susteni en lur lavur. «Da partici-
pontas e participonts che lavuran activamein vid artechels da
Wikipedia surprenWikimedia CH ils cuosts da viadi e surnotg.
Persuenter sto denton vegnir fatg ina damonda», scrivan ils or-
ganisaturs. Ils organisaturs plidentan specialmein denton inte-
ressents da lungatg romontsch.

Dapi 2004 dat ei ina versiun romontscha daWikipedia ch’ei
vegnida sustenida dalla Confederaziun e dil cantun Grischun
cun 60000 francs. Wikipedia romontsch cumpeglia oz rodund
3800 artechels. «Ei dat in grond potenzial per migliurs ed arte-
chels novs», vegnUolf Candrian dalla Lia Rumantscha citaus el-
la communicaziun.Wikipedia tudestg cumpeglia il mument pli
che treis milliuns artechels.

«GLAM-on-Tour»
Il workshop a Mustér ei ina part da «GLAM-on-Tour» (Galle-

ries, Libraries, Archives, Museums). Quel
a Mustér ei il 19avel el rom da quella re-
tscha da Wikimedia CH. El ei gia vegnius
organisaus a Tavau, Montreux, Ligiaun,
Solothurn, Aarau, Zug, Berna e Turitg.

Il fevrer vegnent ha liug en claustra a Mustér in workshop public

